
సీ. పద్మాప్తపద్మాప్తపద్మాప్తతుల్యుఁ డే

ఘనుఁడు సంపత్కృపాకలితరుచుల

హరిణాంకహరిణాంకహరిణాంకసముఁ డేర

సానాయకుడు బలైశ్వర్యకళల

హరిరాజహరిరాజహరిరాజనిభుఁ డేనృ

పాలుండు శౌర్యోక్తిభక్తిరతుల

మకరాంకమకరాంకమకరాంకసదృశుఁ డే

ఘనుఁడు దానాకారగౌరవముల

తే. నతఁడు గుణథాముఁ డభిరాముఁ డర్కథాముఁ

డమితజయభీముఁ డుద్దాముఁ డరివిరాముఁ

డతులవైభవసుత్రాముఁ డనఁగ భద్ర

నాముఁ డలరారుఁ గదురభూనాయకుండు. 59



క. సంగరజయుఁ డగుకదురనృ

పుంగవువాక్కీర్తు లలరె భూస్థలిఁ హరజూ

టాంగనటద్గాంగరట

ద్భంగాభంగోద్ధనినిదధవళద్యుతులన్. 60



చ. హరనరవాహవహ్నిహరు లాకదురేంద్రుని కీర్తిదానశౌ

ర్యరసకృపావిశేషముల కల్కి కృశించి కురూపియై సదా

మొరయుచుఁ జాల నల్లనయి భూమిధరంబున మూలచట్ల సా

గరమున విశ్రమింప నొదుగం దిరుగంబడియుండఁ జూడరే. 61



క. ఆమహిమాఢ్యునకుఁ బురం

ధ్రీమణియగు కదురమాంబ దీనావనయై

శ్రీమెఱయ మహిని వర్ధిలు

తామరపాక్షునకు వార్ధితనయ యనంగన్. 62

		 ఈ పేజీలో చివరి మార్పు 16 జూన్ 2020న 23:04కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

